
I uta i te fa’a, 
 
 
të ora nei te fa’a i roto i te ’oa’oa 
’e te hau. 
 
Të hïmene nei ’o Vini’ura i ni’a i te  
’äma’a mäpë.

«U uuu u, ’o ’Ü’upa teie e tau nei i 
ni’a i teie ’ämaa.  
 
- Vini’ura, Vini’ura, aroha mai na ia 
mätou. Të täpü nei te ta’ata i te tumu 
rä’au. 
 
- ’Auë, nähea ïa tätou ? E ’ore tö tätou 
fare ! 
 
- E pou ’oe i tahatai. E imi ’oe i te 
mau tama nö Urari’imanu.» 
 
 
Marere atura ’o Vini’ura...

«Iaa, e vï pë teie i raro, uum !» 
Tau atura ’o Vini’ura, pätiatia atura 
’oia i teie vï. 
 
«Gnnr... Nö te aha ’oe i ’amu ai i tä’u 
mä’a ? Gnnr…» 
A’ua’u atura ’o ’Öviri te Pua’a ia 
Vini’ura. 
 
 
Marere fa’ahou atura ’o Vini’ura…

«’Auë te haumärü o teie pape !» 
Tau atura ’o Vini’ura i te hiti ’änävai. Inu 
atura ’oia i teie pape. 
 
’O Puhi teie e ne’e marü mai nei. 
«Haaa, e ’amu vau ia ’oe Vini’ura !» 
 
 
Marere fa’ahou atura ’o Vini’ura…

«Vini’ura, Vini’ura ë, të rere nei ’oe  
i hea ?»  
’O ’Ötaha teie. 
 
«Të rere nei au e ’imi i te tama. 
 
- Te tama ? Te tama ? 
 
- ’Ë, te tama nö Urari’imanu… 
 
- ’Ä ! ’A ta’uma mai ïa i ni’a i tö’u tua. 
Nä� täua e ’imi.» 
 
 
Rere ’ömino atura ’o nä manu i ni’a roa 
i te reva.

«Manu’ura, Manu ari’i, ’a tau mai na !  
Teie mätou te mau tamari’i nö 
Urari’imanu. 
 
- E te tama ë, ’auë te ’oa’oa rahi ë ! 
 
- Vini’ura, e aha tö tere i rotopü ia 
mätou ? 
 
- Të täpü nei te ta’ata i te mau tumu 
rä’au. ’Aita e taura’a fa’ahou tö te 
manu ! ’A tauturu mai na ! 
 
- E Vini’ura ë, e tanu ä vau i te tumu 
rä’au ei fare nö ’oe.» 

